
Nd. 256. Nefndarálit [45. mál]
um frv. til 1. um breyt. á 1. nr. 33 1. febr. 1936,um Ferðaskrifstofu ríkisins.

Frá minni hl. samgöngumálanefndar .

Nefndin hefur rætt málið á nokkrum fundum og sent það til umsagnar þeim
ferðaskrifstofum, sem nú eru starfandi hér. Um afgreiðslu málsins hefur nefndin
ekki orðið sammála. Meiri hl. leggur til, að frumvarpið verði samþykkt. Við, sem
erum i minni hluta, teljum, að enn sem komið er sé ekki svo mikið um ferðalög
erlendra ferðamanna hingað til lands, að það sé verkefni fyrir margar skrifstofur
að annast móttöku þeirra og fyrirgreiðslu. Undanfarin ár hefur Ferðaskrifstofa
ríkisins annast ýmiss konar upplýsingar og fyrirgreiðslu, bæði innlendra og er-
lendra ferðamanna, og hefur ekki orðið annars vart en sú þjónusta væri sómasam-
lega af hendi leyst og kæmi að góðum notum. Hefur Ferðaskrifstofan að mestu
staðið sjálf straum af þeim kostnaði, er af starfseminni hefur leitt, aðeins fengið
lítils háttar mismun greiddan úr sérleyfissjóði. - Ef fyrirgreiðsla erlendra ferða-
manna væri gefin frjáls öllum, sem við það vildu fást, og margir aðilar gæfu sig
við því starfi, teljum við, að það yrði til þess, að engir hefðu af því tekjur, sem
nokkru næmi, en skiptingin yrði þó til þess, að ríkið yrði að leggja fram nokkurt fé
til rekstrar Ferðaskrifstofunnar, sem áfram yrði að annast um margs konar land-
kynningu með útgáfu ferðarita, upplýsingabæklinga o. fl.

Leggjum við því til, sem erum i minni hl. í nefndinni, að frumvarpið verði fellt.
Umsögn forstjóra Ferðaskrifstofu ríkisins um frumvarpið fylgir hér með.

Alþingi, 18. nóv. 1952.

Jón Gíslason,
fundaskr., frsm.

Ásgeir Bjarnason.

Fylgiskjal,

FERÐASKRIFSTOFA RíKISINS
Reykjavík, 4. nóv. 1952.

Vér viðurkennum móttöku bréfs samgöngumálanefndar neðri deildar Alþingis,
þar sem beðizt er umsagnar um frumvarp hr. alþingism. Skúla Guðmundssonar til
laga um breytingu á lögum um Ferðaskrifstofu ríkisins frá 1936.

Vér þökkum hæstvirtri samgöngumálanefnd fyrir að gefa oss tækifæri til að
láta skoðun vora í ljós í sambandi við frumvarp þetta.

Frumvarp og greinargerð.
Samkv. frv. hr. Skúla Guðmundssonar alþingi sm. skulu ákvæðin í lögum um

Ferðaskrifstofu ríkisins, sem hlj óða svo: "og hefur hún ein rétt til þess að starf-
rækja ferðaskrifstofu fyrir erlenda menn", falla burt, svo og að sjálfsögðu næsta
málsgrein i sömu lögum, sem er undanþáguheimild frá þessum fyrirmælum.

Eins og áður greinir, er lagt til, að numin verði úr lögum einkaréttur Ferða-
skrifstofu ríkisins til þess að reka ferðaskrifstofu fyrir erlenda menn, og breyting-



artillagan, sem fyrirspurnin fjallar mn, er rökstudd með því, að ríkiseinokun, á
þessu sviði sem öðrum, sé misjafnlega séð í viðskiptalöndum okkar, og enn fremur
með þessum orðum: "og er mjög sennilegt, að ferðalög útlendra manna mundu
aukast, ef fleiri aðilar en Ferðaskrifstofa ríkisins hefðu möguleika til þess að reka
ferðaskrifstofur og veita útlendingum leiðbeiningar og fyrirgreiðslu á ferðalögum
þeirra hér á landi".

Athugasemdir við rök flutningsmanns.
1 lögum um Ferðaskrifstofu ríkisins er undanþáguheimild, og hefur ráðherra,

sem farið hefur með málefni Ferðaskrifstofu ríkisins, veitt þeim, sem áður hafa
"erið umboðsmenn erlendra ferðaskrifstofa, heimild til þess að starfrækja ferða-
skrifstofu fyrir erlenda menn, svo að það er því ekki með öllu rétt, að Ferðaskrif-
stofan sé ein um það að rækja þetta starf. Og í sambandi við einokunargrýluna
skal þess getið, að sá, er þetta ritar, hefur aldrei orðið þess var, að forráðamenn
erlendra ferðaskrifstofa teldu það óvænlegra til samskipta, að ábyrgur opinber aðili
stæði að Ferðaskrifstofunni. Þvert á móti hefur það oft aukið á tiltrú og flýtt fyrir
því, að gagnkvæm viðskipti kæmust á.

Sú spá flutningsmanns, að fjölgun ferðaskrifstofa mundi hafa í för með sér
aukinn ferðamannastraum til landsins, er ekki líkleg til að rætast. Málið er ekki
svo einfalt og auðleyst sem flutningsmaður vill hér vera láta. Það, sem stendur fram-
þróun ferðamálanna fyrir þrifum, er fyrst og fremst gistihúsaskorturinn. Frumvarp
gistihúsamálunum til lausnar væri þVÍ vel þegið, og það væri tvímælalaust skref Í
rétta átt. En þar sem flutningsmaður telur það mestu varða, að aðilum, sem reka
ferðaskrifstofur, fjölgi, þá þykir rétt að rifja upp, hvernig ástandið í þessum málum
var, þegar Ferðaskrifstofa ríkisins hóf starfsemi sína, og athuga nokkuð, hvers
vegna umrædd ákvæði voru sett í lögin um Ferðaskrifstofu ríkisins. Enn fremur er
rétt að gera sér grein fyrir því, hvers væri að vænta og hvaða afleiðingar það hefði
í för með sér, ef starfsemi þessi væri gefin alfrjáls aftur.

Um móttöku erlendra ferðamanna fyrr og nú.
Þegar lögin um Ferðaskrifstofu ríkisins gengu í gildi og hún hóf starfsemi

sína, var ástandið, hvað fyrirgreiðslu og móttökur erlendra ferðamanna snertir,
vægast sagt bágborið. Upplýsingar um ferðaskilyrði og ferðakostnað voru mjög af
skornum skammti. Hvernig tiltókst hverju sinni, hvers konar upplýsingar voru
gefnar og hvort ferðamönnum væri sýnd sanngirni í viðskiptum, var oft tilviljun
háð. Einnig munu vera dæmi fyrir því, að menn þutu um borð í skipin og jafnvel
rifust um farþegana og niðurbuðu verð. Öll fyrirgreiðsla var rækt i ígripavinnu, og
virtist fljóttekinn gróði vera takmark margra.

Með tilliti til þessa ástands og vegna þess setti löggjafinn - vitandi það, að hér
var ekki verið að svipta einn eða neinn lífsafkomu - ákvæðin i lögin um Ferða-
skrifstofu ríkisins, að hún skyldi starfrækja ferðaskrifstofu fyrir erlenda menn
ásamt þeim, er áður hefðu unnið hér fyrir erlendar ferðaskrifstofur og ráðherra
samþykkti.

Ferðaskrifstofa ríkisins hefur nú um árabil framkvæmt þessi fyrirmæli lag-
anna. Hvort vel eða illa hefur tekizt, er ekki mitt að dæma, til þess er ég of nákom-
inn stofnuninni. En hitt er mér kunnugt um, og það ber að upplýsa, að sú skoðun
hefur ríkt frá öndverðu innan veggja stofnunarinnar, að heilladrýgsta landkynn-
ing væri einmitt fólgin í því, að þeir, sem sæktu okkur heim, kveddu ánægðir og
með hlýhug til lands og þjóðar. Einnig er vert að geta þess, að Ferðaskrifstofan
hefur nokkrar tekjur af skipulagningu ferðalaga fyrir erlenda menn, og þar með er
aukið á möguleikana að gera landkynningarmálum viðunandi skil.

Nú komum við að spurningunni, hvað mundi taka við og hvernig mundi þess-
um málum reiða af, ef þau væru nú gefin alfrjáls aftur.



Það mundi að ýmsu leyti sækja í sama gamla horfið. Þessi eða hinn mundi setja
upp ferðaskrifstofu með það fyrir augum að græða á ferðamönnum og afla sér
gjaldeyris. Óeðlilega hátt verðlag á ferðalögum mundi þó tæpast geta þrifizt lengur,
en niðurboð yrðu tíð og kapphlaup yrði háð um hverja sál, er að garði bæri, gest-
um til hneykslunar og þjóðinni til vansæmdar.

Ísland er enn ekki það fjölsótt ferðamannaland, að fyrirgreiðslustarf geti þrifizt
sem sjálfstæð atvinnugrein.

Enda þótt hingaðkomur erlendra ferðamanna hafi aukizt nokkuð með ári hverju,
er ekki enn um svo mikinn ferðamannastraum að ræða, að hann sé til margskipt-
anna, hvað fyrirgreiðslu snertir. Við verðum að vera þess minnug, að við erum
ekki umkringd milljónaþjóðum, þar sem tugir þúsunda ferðast frá landi til lands
á ýmsum tímum árs, og enn fremur megum við ekki gleyma því, að hér eru fá og
yfirleitt léleg gistihús. Værum við aftur á móti undir það búin að veita ferðamönn-
mn viðunandi beina og hingað beindist mikill ferðamannastraumur, þrifist áreið-
anlega hér sem annars staðar fyrirgreiðsla sem sjálfstæð atvinnugrein. Um leið og
þetta verður að veruleika, er sjálfsagt að setja reglur og gefa ábyrgum einstakling-
um tækifæri til þess að njóta sín Í þessari starfsgrein.

En á meðan Ferðaskrifstofa ríkisins getur annazt þetta og ekki kemur annað
fram í málinu en að hún leysi verkið sómasamlega af hendi, tel ég ekki tímabært að
breyta lögunum, öllum til óhagræðis, ferðamönnum einnig. Það er dýrt að ferðast
um landið okkar. Ferðalög og fyrirgreiðsla öll verður þeim mun dýrari á hvern
einstakling sem færri taka þátt í hverri ferð. Ég vil leyfa mér að taka dæmi þessu
til stuðnings. Hugsum okkur, að með flugvél eða skipi kæmu 9 ferðamenn. 3 ferða-
skrifstofur eða fleiri aðilar, er fást við móttöku ferðamanna, taka á móti hinum
9 ferðalöngum. Skiptist hópurinn þannig, og verður ferðalagið dýrt og lítið eða
ekkert Í aðra hönd fyrir þá, er fyrirgreiðsluna annast. En aftur á móti gæti ferða-
lagið orðið hagkvæmt fyrir alla aðila, sæi einn og sami aðilinn um það.

Mér ber skylda til þess að gera löggjöfum það ljóst, að verði sú breyting, sem
frumvarp hr. alþingismanns Skúla Guðmundssonar gerir ráð fyrir, á lögunum um
Ferðaskrifstofu ríkisins, fjarlægist hún það takmark að geta í náinni framtíð með
eigin tekjuöflun staðið undir landkynningar- og þjónustustarfi því, sem henni lög-
um samkvæmt er gert að leysa af hendi. Og það skal undirstrika, að verði frum-
varpið samþykkt, hækka útgjöld ríkisins vegna starfsemi Ferðaskrifstofu ríkisins
óhjákvæmilega.

Með skírskotun til framanritaðs leyfi ég mér að ráðleggja afdráttarlaust, að
frumvarpið verði fellt og lögin um Ferðaskrifstofu ríkisins verði látin standa óbreytt,
þar til ástæður til breytinga eru fyrir hendi.

Virðingarfyllst,

Ferðaskrifstofa ríkisins
Þorleifur Þórðarson.

Til samgöngumálanefndar neðri deildar Alþingis.


